Dat ei aliens?

Tgei manegeis vus: Dat ei aliens ni buc?

Pensum:

· Mintgin sa studegiar sch’el manegia ch’ei detti aliens ni buc e co in ufo savess veser ora.
· Fagei in rudi cun ils pults ni giun plaun.

· Mintgin sa ussa dir tgei ch’el manegia.

· Fagei silsuenter ina discussiun ed empruei d’eruir communablamein sch’ei dat aliens ni buc.
Agid per il scolast per menar la discussiun:

Tgei ei in ufo?

Ufo vul dir translatau in object sgulont nunidentificau. Aschia numnan ins els, perquei ch’els vesan buca ora sco auters objects sgulonts ch’ein enconuschents a nus, ni perquei ch’els sgolan bia pli spert che quels ch’ein enconuschents a nus. Per gronda part han els la fuorma dad ina schibetta.
Declaraziun naturala per ufos

Bia glieud pretenda d’haver viu inagada in ufo. San ins denton prender serius quella glieud ni vulan els mo trer l’attenziun sin els?
Tier biars cass dat ei ina declaraziun natirala per ils ufos. Cunzun la notg sa il tschiel magari irritar igl egl cun certas caussas ch’ein en verdad tut autras. In bien exempel per enzatgei che nus vesein, ch’ei dat denton atgnamein buca, ei igl artg.

· Eroplans ni helicopters san reflectar glisch tier ina certa illuminaziun, aschia ch’els vesan ora curios e paran jasters.
· Reflecturs vegnan era sbagliai biaras gadas cun ufos.
· Balluns dall’aura san reflectar cun lur surfatscha la glisch dil di. Naven dalla tiara vesan els ora sco in object sgulont rodund.
· Ei ha era gia dau ch’enzatgi ha sbagliau in rosch utschals cun in ufo.
· Sch’il sulegl vegn reflectaus dallas cristallas da glatsch ellas niblas, dat ei in aschinumnau sulegl dasperas. Quel vesa lu ora sco ina schibetta glischonta.
· Biars manegian era ch’ei setracti dad eroplans militars ch’ein vegni construi da discus.
Dat ei veta egl univers?

Che ufos seigien propi ils mieds da transport per aliens vegn dubitau da biars perscrutaders. 

En nies sistem solar ei il mund il sulet planet che possibilitescha veta. Ei dat denton circa 400 milliardas sistems solars en nossa galaxia, la via da s. Giachen. Ils perscrutaders crein ch’ei savessi sesanflar en mintga tschienavel sistem solar in planet semegliont alla tiara. Aschia fuss ei pusseivel ch’ei dess veta enzanua auter. Entgins da quels planets ein era bia pli vegls che nies mund, aschia che lur svilup havess giu pli bia temps da sesviluppar ch’il nies.
Co tschintschar cun in alien?

Haveis vus era gia fatg patratgs sur dils aliens?

Sche vus entupasses in alien, tgei lungatg tschintschasses vus cun el?

Tgei dumandasses e schesses ad el?

Pensum:

· Parti la classa en duas gruppas.

· Ina gruppa ein ils aliens, l’autra gruppa ein ils scolars.

· Mintga gruppa fa ussa patratgs e notizias davart ils suandonts puncts:

· Co tschintschar culs aliens?
· Tgei dir ad els?
· Tgei damondas far ad els?
· Co empruar da mussar enzatgei ad els?
· Ils aliens san ultra da quei construir in agen lungatg. Els ston denton era empruar da mussar als auters danunder ch’els vegnan etc.

· Mintga gruppa elegia ussa 3 plidaders.
· Ils plidaders sesan davontier e meinan la discussiun.

· Ils auters sesan els bauns sco public e san far damondas ni aschuntar enzatgei. Els ston tener si det.
· Finamira ei che las duas gruppas vegnien da secommunicar era senza plaids. Ei quei insumma pusseivel?
